Коми Республикаса Юралысь Вячеслав Гайзер ветліс ӧткымын стрӧитчан объектӧ

Вячеслав Гайзер ветліс Сыктывкарса Лесозаводӧ универсальнӧй спорт комплекс стрӧитанінӧ, кӧні кӧсйӧны восьтны Воча вермасьны велӧдан шӧрин, а сідзжӧ юркарлӧн Кӧджпом да Чит местаясын этша этажа керкаяс стрӧитан районӧ.

Кыдзи юӧртіс Коми Республикаса архитектура, стрӧитчӧм да коммунальнӧй овмӧсса министрӧс вежысь Сергей Владимиров, Савин улича вылын производственнӧй здание универсальнӧй спорт комплекс улӧ выльмӧдӧм нуӧдсьӧ график серти. Уджсӧ заводитісны ода-кора тӧлысь 28 лунӧ. Ӧнія кадӧ нуӧдсьӧны уджъяс зданиесӧ выльысь планируйтӧм да унатор вежӧм кузя. Комплекс стрӧитӧмлӧн медводдза этапыс, чайтӧм серти, помасяс 2013 вося рака тӧлысьӧ.

Стрӧитчӧмын 1 этап олӧмӧ пӧртӧм бӧрын шӧринын лоӧ: вермасьӧмъяс нуӧдӧм вылӧ универсальнӧй ворсан зал; видзӧдысьяслы трибунаяс; буфет; медицина боксянь могмӧдан жыр; административнӧй, служебно-бытӧвӧй да овмӧс вылӧ жыръяс. Мӧд этапын кӧсйӧны оборудуйтны спорт сикас тренировкаяс вылӧ специализируйтӧм 9 зал (6 зал улыс судтаын, сы лыдын инвалид-колясочникъяслы,  3 зал мӧд судтаын), мӧд этажын - буфет, содтӧд жыръяс.

С. Владимиров юӧртіс, мый комплекс серти став документыс прӧйдитіс спорт ведомстволысь экспертиза.

Кӧджпом да Чит местаясӧ ветлігӧн В.Гайзер видзӧдліс этша судтаа керкаяс стрӧитан квартал, кӧні лэптыссьӧны выль керкаяс аварийнӧй олан фондысь гражданаӧс выльлаӧ овмӧдан уджтаслӧн мероприятие да оланін условиеяс бурмӧдӧмын отсӧг сетӧм серти.

С.Владимиров юӧртіс, мый «Сыктывкар» кар кытшса муниципальнӧй юкӧнлӧн Чит да Кӧджпом местаясын стрӧитӧны уна патераа 17 керкаяс. «Аварийнӧй оланін фондысь йӧзӧс мӧдлаӧ овмӧдӧм» уджтас серти 2008-2012 воясӧ уджӧ пыртӧма нин уна патера куим керка, дасьтыссьӧ пыртны нӧшта кыкӧс. Таысь кындзи, «Сыктывкар» КК МЮ мутасын оланін стрӧитны отсӧг сетӧм да оланін ньӧбӧм» дыр кадся торъя мога уджтас серти уджӧ пыртӧма уна патераа 2 керка, стрӧитӧны нӧшта куимӧс.

Сідзжӧ Чит да Кӧджпом местаясын планируйтӧны стрӧитны кык судтаа 78 керка Перым улича кузя. Лӧсьӧдӧма квартал сӧвмӧдӧм йылысь торъя план, мый серти сэті кутасны ветлыны автобусъяс, лоӧны ваӧн могмӧдан, ва нуӧдан, биару везъяс. Ӧнія кадӧ стрӧитчан кварталын нуӧдӧны инженернӧй инфраструктураӧн могмӧдӧм кузя уджъяс.

